
ADMINISTRASYON CUOMO A JWENN YON AKÒ POU REFÒM AK DELOITTE SOU FAY NAN 

KONSILTASYON STANDARD CHARTERED 
 

Deloitte Asepte yon Sispansyon Travay Konsiltasyon pandan yon Lane nan Enstitisyon ki anba 

reglemantasyon DSF, epi Vèse $10 Milyon bay Eta New York  

Refòm nan Deloitte Pral Sèvi kòm Nòm pou Tout Fim Konsiltasyon Endepandan k ap Parèt Devan DFS, 

epi Ka Sèvi kòm Modèl Nasyonal pou Refòm 

 

Gouvènè Andrew M. Cuomo te anonse jodi a Administrasyon an te jwenn yon akò ak Deloitte Financial 

Advisory Services (“Deloitte”) konsènan fot, vyolasyon lwa, ak mank otonomi konpayi apandan travay 

konsiltasyon li nan Standard Chartered sou kesyon lit kont blanchiman lajan. Dapre akò a, Deloitte 

asepte yon sispansyon volontè pandan yon lane travay konsiltasyon nan enstitisyon finansye ki anba 

reglemantasyon Depatman Sèvis Finans Eta New York (“DFS”), pral vèse $10 milyon bay Eta New York, 

epi pral enplemante yon seri refòm ki fèt pou ede jere konfli enterè nan sektè konsiltasyon an.  
 

DFS gen lentansyon itilize refòm Deloitte te asepte yo jodi a kòm yon modèl ki pral gouvène tout fim 

konsiltasyon endepandan k ap cheche pou DFS anplwaye yo ouben apwouve yo. Refòm sa yo gen 

posiblite pou yo sèvi tou kòm referans pou lòt ajans gouvenmantal ki anplwaye konsiltan endepandan 

nan travay reglemantasyon.  

“Akò Eta ak Deloitte pral sèvi kòm yon nouvo modèl pou refòme sektè konsiltasyon sèvis finans nan New 

York ak nan tout peyi a,” te deklare Gouvènè Cuomo. “Lè ajans gouvènmantal bay konsiltan djòb pou yo 

fè travay reglemantasyon nan enstitisyon finansye, li enpòtan pou konsiltan sa yo rete otonòm epi evite 

konfli  enterè. Pwopriyetè kay, envestisè nou yo ak ekonomi nou an pwoteje lè konsiltan endepandan 

vreman ‘endepandan.”  

Benjamin M. Lawsky, Sipè Entandan Sèvis Finans, te di konsa, “ Pafwa, sektè konsiltasyon an gen ladan 

yon kilti  'M ap grate do w si grate pa m' ki enfekte l ak yon mank endepandans flagran. Jounen jodi a, 

nou franchi yon etap enpòtan nan ede garanti konsiltan yo endepandan – olye yo gen redevans anvè 

gwo enstitisyon k ap peye yo onorè yo. Travay aktif nou pou envestige ak refòme sektè konsiltasyon an 

lwen pou l fini epi pral kontinye nan jou, semèn ak mwa kap vini yo.” 

Envestigasyon DFS nan Travay Deloitte nan Standard Chartered 
 

Nan lane 2004, Standard Chartered te siyen yon akò ekri ansanm ak New York State Banking 

Department (“Depatman an “ – yon ajans ki te la anvan DFS) ak Federal Reserve Bank of New York 

(“FRBNY”), ki te idantifye plizyè defisyans nan konfòmite ak jesyon risk nan lit kont blanchiman lajan ak 

nan kontwòl Lwa sou Sekrè Bankè nan branch New York Standard Chartered. Akò a te mande pou 

Standard Chartered anpwaye yon fim konsiltasyon endepandan kalifye pou egzamine kesyon lit kont 

blanchiman lajan nan bank lan. Standard Chartered te angaje Deloitte pou mennen etid sa. 
 

Envestigasyon DFS sou fot Deloitte pandan travay konsiltan li nan Standard Chartered te jwenn konpayi a:  

 

• Pa te montre otonomi nesesè yon konsiltan k ap fè travay reglemantasyon dwe genyen. Sou 

baz objeksyon Standard Chartered prensipalman, Deloitte te retire yon rekòmandasyon ki te 

pou elimine blanchiman lajan nan rapò final li a sou kesyon an bay Depatman an. 

Rekòmandasyon an te egzamine kijan bank ka manipile mesaj kable ouben “peman kouvèti” sou 

tranzaksyon pou chape anba kontwòl blanchiman lajan sou  aktivite konpansasyon kap fèt ak 

dola ameriken 

• Te vyole Lwa Bankè New York § 36,10 lè li te divilge enfòmasyon konfidansyèl sou lòt kliyan 

Deloitte bay Standard Chartered. Yon anpwaye senyò Deloitte te voye emel bay anpwaye 

Standard Chartered ki te gen de rapò sou kesyon lit kont blanchiman lajan nan lòt bank ki kliyan 

Deloitte. Tou de rapò yo te gen ladan yo enfòmasyon siveyans konfidansyèl Deloitte FAS pa te 

gen dwa dapre Lwa Bankè New York B § 36,10 divilge bay yon twazyèm pati. 

 

Akò Deloitte  

Pou rezoud fot grav, mank otonomi, ak vyolasyon lwa nan Deloitte yo te dekouvri pandan envestigasyon 

DFS, Deloitte aksepte:  

 

• Yon sispansyon volontè pandan yon lane travay konsiltasyon nan fim DSF ki anba 

reglemantasyon DSF;  

• Fè yon vèsman $10 milyon bay Eta New York;  

• Tabli epi enplemante yon nouvo seri pwoteksyon pou rezoud konfli enterè nan sektè 

konsiltasyon an. DFS gen lentansyon itilize nòm sa yo kòm yon nouvo modèl ki pral gouvène fim 

konsiltasyon endepandan k ap chèche pou DFS anplwaye yo ouben apwouve yo. Lè yon 

enstitisyon finansye angaje kòm konsiltan endepandan nan kad yon akò ouben lòd DFS, men kòd 

kondit ki pral aplike: 

o Divilgasyon Ansyen Travay ki Ka Reprezante Potansyèl Konfli Enterè Enstitisyon 

finansye ak konsiltan an pral remèt bay DFS tout ansyen travay konsiltanan te fè pou 

enstitisyon finansye a nan twa ane ki sot pase yo. 

o Dispozisyon sou Deklarasyon Endepandans. Lèt angajman ant konsiltan ak enstitisyon 

finansye dwe mande pou konklizyon ak jijman final konsiltan an pandan travay li pral 

baze sou egzèsis pwòp jijman endepandan pa li – olye sou pa enstitisyon finansye a. 

o Dispozisyon anti fwod. Rapò final konsiltan an dwe gen ladan yon lis tout pèsonèl nan 

enstitisyon finansye a ki analize ouben komante anpil sou vèsyon preliminè rezilta, 

konklizyon, ak rekòmandasyon ki pou rantre nan rapò final la. Konsiltan an pral pote 

tout dezakò sou yon kesyon enpòtan ant limenm ak enstitisyon finansye a devan DFS. 

o Dosye Rekòmandasyon Enstitisyon Finansye Pa Reyisi Enplemante (Dispozisyon Kont 

Kase Fèy Kouvri Sa). Konsiltan ak enstitisyon finansye dwe kenbe dosye rekòmandasyon 

yo fè enstitisyon finansye yo men enstitisyon finansye yo pa te adopte, epi founi dosye 

sa yo bay DFS. 

o Swivi Monitè a, Liy Kominikasyon Endepandan yo. DFS pral reyini regilyèman – 

omwen chak mwa – ak konsiltan endepandan an. Enstitisyon finansye pral dakò pou 

kontra ant Konsiltan an ak DFS ka fèt andeyò prezans enstitisyon finansye a. 

o Pwoteksyon Enfòmasyon Konfidansyèl. Konsiltan an dwe defini politik ak pwosedi ki 

pou spesifikman kenbe konfidansyalite kesyon reglemantasyon bankè. 

Dispozisyon Konsènan yon Vyolasyon Akò sa 

Si Deloitte vyole akò sa, DFS ka itilize nenpòt ak tout rekou ki prevwa nan ka sa, k ap gen ladan, men pa 

limite nan yon òdonans selon Lwa Bankè New York § 36,10 ki anpeche enstitisyon finansye ki anba 

reglemantasyon fè pataj enfòmasyon reglemantasyon konfidansyèl ak Deloitte. 
 

Dapre Lwa Bankè New York § 36,10, DFS ka bloke aksè yon konsiltan nan enfòmasyon reglemantasyon 

konfidansyèl si aksè kontini nan enfòmasyon sa yo p ap nan sèvis “lajistik ak avantaj sosyete a.” 

Pratikman tout travay konsiltasyon ak swivi nan enstitisyon finansye mande aksè nan enfòmasyon 

reglemantasyon konfidansyèl. 
 

Pou wè yon kopi akò DFS ak Deloitte, tanpri ale sou, 

http://www.governor.ny.gov/assets/documents/deloitteagreement.pdf.  

